
	БОСНА И ХЕРЦЕГОВИНА

Агенција за заштиту личних података у Босни и Херцеговини

С а р а ј е в о


Sarajevo, 01.12.2017. 
UNIVERZITET U SARAJEVU

Ul. Obala Kulina bana 7/II
71000 Sarajevo
Fax broj: 033/565-127 

PREDMET:  Objavljivanje spiska diplomanata i magistranata Univerziteta u Sarajevu na web  

                        stranici i medijima,  mišljenje, dostavlja se - 
VEZA:           Vaš akt broj: 0101-8062/17 od 01.12.2017.
Agencija za zaštitu ličnih podataka u Bosni i Hercegovini (u daljem tekstu: Agencija) zaprimila je Vaš akt Veze u kojem navodite da se 02.12.2017. održava Svečana promocija diplomanata i magistranata Univerziteta u Sarajevu, te da ste do sada objavljivali spiskove svih diplomanata i magistranata na svojoj web stranici i medijima. S tim u vezi tražite mišljenje da li možete objaviti spisak – ime, (ime jednog roditelja), prezime diplomanata i magistranata.
Na osnovu člana 40. stav (2) tačka g) Zakona o zaštiti ličnih podataka, daje se:

M I Š LJ E NJ E

Zakon o zaštiti ličnih podataka („Službeni glasnik BiH“, broj: 49/06, 76/11 i 89/11) (u daljem tekstu: Zakon) je opšti propis koji reguliše obradu i zaštitu ličnih podataka i primjenjuje se na lične podatke koje obrađuju svi javni organi, fizička i pravna lica, osim ako drugi zakon ne nalaže drugačije. 

Cilj Zakona je da se na teritoriji Bosne i Hercegovine svim licima, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose.  
Prema članu 3. Zakona, lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica, dok obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unos, organizovanje, pohranjivanje, prerađivanje ili izmjenu, uzimanje, savjetovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje.

Istim članom Zakona propisano je da je kontrolor svaki javni organ, fizičko ili pravno lice, agencija ili drugi organ koji samostalno ili s drugim vodi, obrađuje i utvrđuje svrhu i način obrade ličnih podataka na osnovu zakona ili propisa.

Dakle, Univerzitet u Sarajevu je kontrolor ličnih podataka svih diplomanata i magistranata Univerziteta, čija će se Svečana promocija za 2017. godinu, održati 02.12.2017. u Sarajevu.

U članu 4. Zakona propisani su osnovni principi obrade ličnih podataka kojih su obavezni pridržavati svi kontrolori. Zakon u članu 4. stav (1) tačka a) propisuje da je kontrolor obavezan da lične podatke obrađuje na pravičan i zakonit način. 

Princip pravičnosti i zakonitosti podrazumijeva obradu ličnih podataka ili na osnovu saglasnosti nosioca podataka iz člana 5. Zakona ili ako je ispunjen jedan od uslova za obradu ličnih podataka bez saglasnosti nosioca podataka iz člana 6. Zakona.

Shodno naprijed navedenom, mišljenja smo da Univerzitet u Sarajevu, kao kontrolor ličnih podataka, ne može objaviti lične podatke diplomanata i magistranata na web stranici i medijima, ukoliko isti nisu dali saglasnost za objavu ili ukoliko nije ispunjen jedan od primjenljivih uslova za ovu obradu ličnih podataka iz člana 6. Zakona.
Na kraju, želimo istaći da studiranje, pa i okončanje studija, spada u privatnu sferu pojedinca, te da isto može biti ograničeno samo pod zakonom utvrđenim uslovima.  
S poštovanjem,      
                                                                                                                                                                                                                                                                                           Dostavljeno:                                                                                      D I R E K T O R                                                                                                                                                                                                    
- naslovu

- a/a                                                                                                    Petar Kovačević
Sarajevo-Сарајево, Vilsonovo šetalište broj  10. -Вилсоново шеталиште број 10.,  

